Mae dealltwriaeth o werth lle a sut mae rhifau yn dod ynghyd i ffurfio’r system rhif yn allweddol os yw plant am ddatblygu ‘ymdeimlad am rif’ a dulliau effeithiol ac effeithlon o gyfrifo yn y pen ac ar bapur.

Mae tystiolaeth o nifer helaeth o ffynonellau yn cefnogi’r ddadl bod addysgu algorithmau ysgrifenedig safonol i blant yn rhy gynnar yn cael effaith andwyol ar eu dealltwriaeth o werth lle ac yn atal llawer rhag datblygu’r ‘ymdeimlad am rif’ yma.

Gall plant sydd, o oed ifanc, yn profi ‘diet’ o symiau wedi’u hysgrifennu’n fertigol ddod i ‘weld’ rhifau fel colofnau o ddigidau unigol yn hytrach na’u gweld yn gyfannol. Gall hyn arwain at gor-ddibyniaeth ar ddulliau papur a phensel heb ddatblygu’r gallu i adnabod pan fydd eu hatebion yn synhwyrol a’r defnydd anaddas o ddulliau ysgrifenedig.

Mae gweithio o’r dde i’r chwith fel yr ydym yn gwneud wrth gyfrifo ar bapur fel yr uchod hefyd yn gwrthdaro gyda’r ffordd y mae nifer fawr o bobl yn cyfrifo yn eu pennau sef o’r chwith i’r dde. 

Wrth osod symiau yn llorweddol anogir plant i ymdrin â rhifau yn fwy cyfannol. Mae offer bôn 10 megis ‘Deines’, o’i ddefnyddio ar y cyd gyda chardiau gwerth lle (neu gardiau saeth), yn ddefnyddiol wrth helpu plant i ddelweddu rhifau ac i ddatblygu gwell dealltwriaeth o strwythur rhif. Mae’n bwysig hefyd i annog plant i ddosrannu rhifau mewn amrywiaeth o ffyrdd ac nid yn unig mewn termau cannoedd, degau ac unedau. Er enghraifft, gall plentyn sydd yn medru dosrannu 69 fel 60 a 9, neu 1 yn llai na 70, neu 50 a 19, ddatblygu amrediad ehangach o strategaethau cyfrifo yn y pen a fydd yn caniatai iddo yn y pen draw i ymdrin â rhifau yn llawer mwy effeithiol ac effeithlon.

Rhan arall o ddatblygu ‘ymdeimlad am rif’ yw’r gallu i drefnu rhifau mewn amrywiaeth o gyd-destunnau ac i werthfawrogi’r cysyniad o anfeidredd. Mae gweithgareddau sydd yn ymwneud â llinellau rhif yn helpu plant i ddatblygu eu dealltwriaeth o natur trefnol a pharhaol ein system rhif. 

